
93.





S’accostavano già chiano chianillo

Tutte dui a lo shiummo, mà Caronte,

Comme vedde accostare e chella, e chillo

’Ntra la voscaglia, che stea faccefronte:

Auto a la corte, disse co no strillo:

Chi è lloco? chi sì tu, che d’Acaronte

Armato passarraje st’acqua fetente?

Chiano li passe eilà? v’accorre niente?

Dell’Ombre, de lo Suonno, e de la Notte

Sò sti luoche de ccà: ne a sto varcone

Mai nce trase chiè vivo: ah furbacchiotte,

Vui me facite troppo ’nsemprecone!.

Contaje sta spalla mia treciento botte,

Perch’Ercole, e Tiseo, co Peretone,

Aroje valiente, e Semedei de razza

Passare io fece co sta capo pazza.

Ercole strascenaje (che attrevimiento!)

Lo gran cane trefauce ’ncatenato,

Che de Prutone, pe lo gran spaviento,

S’era sotta la seggia ammasonato.

E l’autri dui voleano (che ardemiento!)

Arrobbare Proserpena da lato

A lo stisso Prutone: e peste ’mbroglie

N’happe io le botte, e chiù non me nce cuoglie.

Duorme de nui securo, e non penzare,

Disse la Vecchia, che a lo Rè d’Avierno

Venimmo a fare guerra, o pe sturbare

A Prutone lo scettro, e lo govierno.

Cerbero se ne stìa co spaventare

L’ombre co l’abbajare ’n sempiterno:

Proserpena se stia colo marito,

Ca non simmo mercante de Cornito.

